Монгол Улсын Их Хурлын 2008 оны хаврын ээлжит чуулганы 6 дугаар сарын 03-ны өдөр (Мягмар гараг)-ийн нэгдсэн хуралдаан 11 цаг 00 минутад УИХ-ын чуулганы хуралдааны танхимд эхлэв.


УИХ-ын дарга Д.Лүндээжанцан ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 75 гишүүнээс 39 гишүүн ирж, 52.0 хувийн ирцтэй байв.


Чөлөөтэй: Р.Амаржаргал, А.Бакей, Н.Батбаяр, Ж.Батхуяг, Э.Бат-Үүл, Д.Бат-Эрдэнэ, Р.Гончигдорж, Л.Гүндалай, Ж.Гүррагчаа, Д.Дэмбэрэл, М.Зоригт, С.Ламбаа, А.Мурат, Д.Одхүү, К.Саираан, Я.Санжмятав, М.Сономпил, Ч.Содномцэрэн, М.Энхболд, Б.Эрдэнэбат;

Өвчтэй: С.Баярцогт, Т.Очирхүү, У.Хүрэлсүх;

Тасалсан: Ц.Батаа, Х.Баттулга, Ц.Жаргал, Б.Жаргалсайхан, Г.Занданшатар, Б.Мөнхтуяа, Д.Одбаяр, С.Отгонбаяр, Д.Тэрбишдагва, Ц.Цэнгэл, Б.Цэрэлбалжир, Ө.Энхтүвшин, Р.Эрдэнэбүрэн;

УИХ-ын дарга Д.Лүндээжанцан “Ашигт малтмалын тухай хуульд нэмэлт, өөрчлөлт оруулах асуудлаар байгуулсан Ажлын хэсгийн гишүүд саналаа нэгтгээгүй, Эдийн засгийн байнгын хороогоор эцсийн хэлэлцүүлгийг нь хийгээгүй учраас чуулганаар эл асуудлыг хэлэлцэх боломжгүй” гэдгийг хэлэв. 



Сонгуулийн сурталчилгааны ажил эхэлсэн, бас парламентын гишүүдийн олонх нь нэр дэвшиж буй учраас хаврын чуулганыг түр завсарлуулах шаардлагатай байгааг УИХ-ын дарга Д.Лүндээжанцан мэдэгдэв. 

Мөн “Олон намын төлөөлөлтэй эл парламентад хүнд хэцүү үе тохиолдож байсан ч Монгол Улсын хэтийн хөгжлийг тодорхойлж, шинэчлэлийн бодлогыг боловсруулах ажилд их үүрэг гүйцэтгэсэн олон чухал асуудлыг зөвшилцлийн замаар шийдсэн” хэмээн дүгнээд сонгуульд нэр дэвшиж буй гишүүддээ амжилт хүсэв.


Хуралдаан 11 цаг 05 минутад өндөрлөв.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА Д.САНДАГ-ОЧИР


Тэмдэглэл хөтөлсөн: 


ХУРАЛДААНЫ НАРИЙН 


БИЧГИЙН ДАРГА Ц.АЛТАН-ОД

УИХ-ЫН 2008 ОНЫ ХАВРЫН ЭЭЛЖИТ  ЧУУЛГАНЫ 2008 ОНЫ 6 ДУГААР САРЫН 03-НЫ ӨДӨР (МЯГМАР ГАРАГ)-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 11 цаг 00 минутад эхлэв.


Д.Лүндээжанцан: - Нэгдсэн хуралдаанаар тогтоол батлаад, дараагаар нь Ашигт малтмалын хуулийн хэлэлцүүлгийг яах вэ гэдэг асуудлаар санал солилцоод ингээд ажлын хэсэг ажлын хэсэг дээрээ ажиллаад бүр иж бүрэн нэгдмэл байр сууринд хүрээд цөм гарын үсэг зураад бүрэн зөвшилцөлд хүрсний дараа болъё гэсэн. Манай ажлын хэсгийн гишүүд энэ асуудлаар бас зарим талаар өөр өөр байр суурьтай гараад байна. Ийм учраас энэ Ашигт малтмалын хуулийн ажлын хэсгийн ахлагч Н.Батбаяр бол би энэ оруулж байгаа төсөл дээрээ санал нэг байна гээд явсан. 


Бусад зарим гишүүдийн хувьд бас дахиж харах ул суурьтай авч үзэх шаардлага байгаа учраас цаг хугацаанд тулсан энэ үед энийг дахин сайн нэг нягталж үзэх ёстой, тийм учраас цаг хугацааны хүчин зүйл байгаа учраас энэ удаагийн чуулганаар боломж муутай байна гэсэн нэгдмэл нэг зөвшилцөл, консенсуст хүрч чадаагүй байна. Ийм учраас Эдийн засгийн байнгын хороо хуралдах боломжгүй болоод байна. Ингээд энэ удаагийн чуулганаар үндсэндээ боломжгүй болж байна.

УИХ-ын эрхэм гишүүд ээ,

УИХ-ын ээлжит сонгуулийн сурталчилгааны ажил хуулийн дагуу эхлэх болж, одоогийн УИХ-ын гишүүдийн ихэнх нь энэ сонгуульд нэр дэвшиж байгаатай холбогдуулан УИХ-ын чуулганы үйл ажиллагааг түр завсарлуулах шаардлага гарлаа. 

Энэ удаагийн чуулган нь бидний отгон чуулган ч гэсэн шахуу ачаалалтай ажиллаж, одоогийн байдлаар бие даасан 12 хууль, 28 тогтоол батлаад байгаагийн зэрэгцээ 38 хуульд нэмэлт өөрчлөлт оруулаад байна. 

Манай энэ удаагийн УИХ нь олон намын төлөөлөлтэй байсан нь улс төрийн бодлогын ээдрээтэй олон асуудлыг зөвшилцөл, харилцан ойлголцлын үндсэн дээр хамтын хүчин чармайлтаар шийдэх бололцоог олгож байлаа. Хэдийгээр тодорхой хүндрэл бэрхшээл тулгарч байсан ч гэсэн чухам л ийм бүрэлдэхүүнтэй УИХ-ын үед л батлахгүй бол болохгүй тийм олон чухал шийдвэрийг та бид батлан гаргаж чадлаа. Монгол Улсын эдийн засгийн хөгжлийг түргэсгэх, үр ашгийг нэмэгдүүлэх, татвар, санхүүгийн эрүүл орчин бүрдүүлэх, улмаар улс орны ирээдүйн бтүээн байгуулалт өрнөх, иргэдийнхээ сайн сайхан амьдралын баталгаа болсон нийгмийн хамгааллыг бэхжүүлэхэд чиглэсэн цогц шийдвэр гаргасан нь улс орны цаашдын тогтвортой хөгжлийн стратегийг хэрэгжүүлэхэд чухал алхам боллоо гэж үзэж байна.

Бидэнд Монгол Улсын мянганы хөгжлийн зорилтын шалгуур үзүүлэлтүүдийг шинэчлэн батлах, Монгол Улсын Ерөнхийлөгчийн санаачилсан үндэсний хөгжлийн цогц бодлогыг хэлэлцэн шийдвэрлэх үүрэг ноогдлоо. Ингэснээр Монгол улсад ямар улс төрийн хүчин эрх барьж байгаагаас үл хамааран, урт удаан хугацаанд тогтвортой мөрдөх хөгжлийн бодлого тодорхойлогдлоо.

УИХ үйл ажиллагаандаа иргэний нийгмийн оролцооны арга хэлбэрүүдийг өргөн ашиглах, хууль тогтоомжийг боловсруулах, хэлэлцэх явцад иргэд олон нийтийн санаа бодлыг тусгахад анхаарч ирсэн юм. УИХ-ын гишүүний болон олонхи, цөөнхийн эрх зүйн байдал, үүрэг хариуцлагыг дээшлүүлэх, гишүүдэд тавих ёс зүйн шаардлагыг өндөржүүлэх, хуулийн төсөл боловсруулах, санаачлах, хэлэлцэх зэрэг хууль тогтоох үйл явцыг боловсронгуй болгох, үндэслэлийг сайжруулах явдал амьдралаас урган гарч байгааг цаашид анхаарах хэрэгтэй юм.

Энэ удаагийн УИХ Монгол улсын хөгжлийн хэтийн бодлогыг тодорхойлох, эрх зүйн шинэтгэлийг гүнзгийрүүлэх, улс нийгмийн эрх ашгийг хөндсөн, шинэчлэлийн томоохон зорилтыг шийдвэрлэхэд тодорхой хувь нэмрээ орууллаа гэж үзэж байна. 

Чуулганы үйл ажиллагаа хараахан дуусаагүй байна. Сонгуулийн дараа энэ танхимдаа эргэн цуглах болно. УИХ-ын хаврын чуулган түр завсарласныг мэдэгдье. 

Та бүхэнд амжилт хүсье.

Хуралдаан 11 цаг 05 минутад өндөрлөв.


Соронзон хальснаас хянаж буулгасан: 


ХУРАЛДААНЫ НАРИЙН 

БИЧГИЙН ДАРГА Ц.АЛТАН-ОД

